
L-Ewwel Stazzjon: 
Ġesù jagħmel l-aħħar ikla mad-dixxipli tiegħu 

 
Mulej, fl-aħħar ikla mat-Tnax, int f’idejhom fdajt lilek innifsek, fl-

Ewkaristija. Int fdajt ruħek f’idejn il-ħbieb biex tkun tista’ tibqa’ 

magħhom.  

Jirnexxili ngħix mingħajr Facebook? Jirnexxili ngħix mingħajr 

Snapchat, Instagram, eċċ? Naħsbu li mingħajr dawn il-mezzi ta’ 

komunikazzjoni ma nkunux nistgħu nżommu kuntatt ma’ sħabna. 

Kieku ma jkunx il-Facebook, Whats App, eċċ., ma nkunux nistgħu 

nitkellmu ma’ sħabna.  

Ġesù min-naħa tiegħu ried jibqa’ jżomm kuntatt magħna. Sabiex 

jagħmel dan baqa’ preżenti magħna fl-Ewkaristija. Kemm qed 

inżomm dan il-kuntatt? Kemm nemmen li f’dik l-ostja hemm Ġesù, li 

qiegħed hemm jistenna biex jagħmel kuntatt miegħi? Jekk mingħajr 

Facebook ma ngħixx, mingħajr il-kuntatt ma’ Ġesù jirnexxili ngħix?  

Talba: Mulej, nitolbok maħfra għal dawk id-drabi meta ħadt it-tqarbin 
for granted, meta ma emmintx tabilħaqq li f’dik l-ostja hemm int 
tistennieni.  
 

 Nadurawk, o Ġesù, u nberkuk, 

għax b’salibek u l-mewt tiegħek inti fdejtna. 

It-Tieni Stazzjon: 
Ġesù jitlob fil-ġnien taż-Żebbuġ 

 
F’dan il-mument kiefer Ġesù jħossu jibża’ quddiem il-passjoni. Ġesù 
jħossu waħdu. 
 
Min jaf kemm-il darba ngħid: “U dik fitta. Qed iddejjaqni. Ma rridhiex 
magħna. Issa naħarbulha. Jien m’għandi xejn ħażin, allura niddeċiedi 
jien min jagħmel parti mill-klikka tagħna. Tagħtux kasha, anki jekk 
tibki, għax dik biex tiġbed is-simpatija”. 
 
Talba: Ġesù, qed nibża’, għax qed inħares lejk u qed ninduna li jien 
qed inkun dak li qiegħed jew dik li qiegħda nġiegħel li dan il-ħabib/a 
jħossu/a waħdu/waħedha. Aħfirli, Mulej, u għinni nagħraf l-iżbalji 
tiegħi u nirranġahom.  
 

 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

It-Tielet Stazzjon: 
Ġesù jiġi ttradut minn Ġuda 

 
Ġuda, dak li suppost kien ħabib ta’ Ġesù, jasal biex jagħmel kollox biex 
jilħaq l-iskop tiegħu. Lest li jigdeb u jagħti lil Ġesù dik il-bewsa li 
suppost tfisser ħbiberija imma fil-fatt hija gidba. Jien fil-ħajja tiegħi sa 
kemm nasal li nigdeb? 
 
Issa sew, sħabi ftiehmu li joħorġu u taparsi sejrin post, imma fil-fatt se 
jmorru ieħor. Se jigdbu, għax peress li m’għandhomx permess imorru 
f’dak il-post, allura m’hemmx triq oħra… immorru bil-moħbi. Jien 
ftaħt ħalqi biex ngħid li ma naqbilx, imma damdmuni dritt. Spiċċajna li 
bilkemm iridu jkellmuni għax jien spoilsport u se ntellef il-gost kollu. 
 
Issa x’se nagħmel? Inżomm mal-prinċipju jew ninġarr mal-kurrent? 
Biex jaċċettawni hemm bżonn nagħmel bħalhom? Diffiċli, imma ħaġa 
ħażina ma tistax tiġi tajba u jekk tagħmel waħda ħażina faċli tibqa’ 
sejjer/sejra bl-iżball. Mela allura mhux worth it li nigdeb. 
 
Talba: Mulej, għinni nkun sod/a quddiem it-tentazzjoni li ninġarr mal-
kurrent. Għinni ma nistħix ngħid li nħobbok. Iva, jien nitlob. Iva, nisma’ 
l-quddies. Iva, nobdi u nirrispetta x-xewqat tal-ġenituri avolja mhux 
dejjem naqbel magħhom. 
 

 Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

Ir-Raba’ Stazzjon: 
Ġesù kkundannat jilqa’ s-salib 

 
Inti li ħabbejt, li fejjaqt, li ridt il-ġid lil kulħadd, li tmajt lil min kien bil-
ġuħ, fejjaqt lill-marid u għamilt tant mirakli, issa ġejt ikkundannat 
inġustament għall-mewt. Riedu jeħilsu minnek għax ħabbejt lil 
kulħadd. U int bqajt sieket. 
 
Kelli xi ngħid mal-aqwa ħabib/ħabiba. Ilna ħbieb mill-Primarja. 
Inħossha tużani. Issa għax urejtha li mhux jogħġobni kif qed timxi 
miegħi, xandritni fuq Facebook. Kitbet ħafna affarijiet xejn sbieħ 
fuqi. Kemm weġġajt! X’ nagħmel? 
 
Talba: Ġesù tiegħi, agħtini l-qawwa biex quddiem din il-ħaġa kerha, 

jien niskot u nżomm lili nnifsi milli npatti bl-istess mod. Grazzi talli 

għallimtni l-valur tas-skiet. Ċert/a li jekk inpatti bl-imħabba, inkun 

ippremjat/a. 

 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

Il-Ħames Stazzjon: 
Ġesù jiltaqa’ ma’ ommu Marija 

 
Il-ħarsa miksura tiegħek, o Ġesù, tiltaqa’ mal-ħarsa mimlija duluri ta’ 

Ommok Marija. X’mument ta’ niket kbir! 

Mort mal-mamà nara t-tarbija l-ġdida taz-zija. Aħna u deħlin l-isptar 

niżel il-ħelikopter u fil-kuritur niltaqgħu ma’ infermiera u tobba jiġru 

bi stretcher li fuqha kien hemm tifel b’rasu nfaxxata bid-demm. 

Imma dritt warajhom nara mara, naħseb ommu, tibki kemm tiflaħ u 

tirtogħod. Ommi nzertat tafha u f’sekonda qaltilha li kien waqa’ mill-

għoli u se jeħduh Mater Dei għax fil-periklu tal-mewt. 

Talba: Ġesù, f’ġieħ l-imħabba li għandek lejn Ommok Marija, taffi ftit 

mill-uġigħ ta’ ħafna ġenituri li għaddejjin minn tbatija minħabba l-

ulied. Tista’ tkun tbatija ta’ mard, inċidenti koroh jew sitwazzjonijiet 

oħra diffiċli. Imma fuq kollox, Mulej, nitolbok tgħinni biex ma nkunx 

jien stess li b’għemil irresponsabbli nkun il-kawża ta’ tbatija bla 

bżonn għal dawk li jħobbuni. 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

Is-Sitt Stazzjon: 
Ġesù jaqa’ taħt is-salib 

 
Ġesù, narawk togħtor taħt it-tbatija tas-salib. Is-saħħa qiegħda bil-

mod il-mod tbatti u t-tbatija tiżdied. 

Ħija qed iġib ħafna nkwiet id-dar. Qed jagħmilha ma’ kumpanija 

mhux tant tajba u bla valuri. Dejjem bl-għajat. L-ewwel kien idum 

barra, imbagħad beda jidħol fis-sakra, u issa beda jmiss il-flus tal-pa 

bla permess tiegħu. Naħseb qabad il-vizzju tal-logħob. Il-vizzji 

donnhom għelbuh. U dan l-atteġġjament tiegħu qed jaffettwa l-

familja kollha. Qed nitfarrku. 

Talba: Mulej Ġesù, nitolbok tgħinni nagħraf li l-azzjonijiet egoisti 

tiegħi ħafna drabi se jaffettwaw ħażin lil ta’ madwari. Meta noħroġ ’il 

barra minni nnifsi, ingawdi jien u jgawdi kulħadd. Meta nkun sew jien 

u ma jimpurtani minn ħadd, inkun qed noħnoq lili nnifsi, għax fl-

aħħar negħreq fija nnifsi stess. 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

Is-Seba’ Stazzjon: 
Ġesù jiltaqa’ man-nisa ta’ Ġerusalemm 

 
Nistħajjel din il-folla ta’ nisa twajba ta’ Ġerusalemm, fil-ġenb tat-triq, 

jaraw lil dan il-bniedem bla ħtija għaddej imbiċċer minn quddiemhom 

mgħobbi salib li ma jistħoqqlux. Bkewh u tħassruh. 

Ommi ħarbet bija mis-Sudan meta kelli 9 snin. Għaddew 4 snin, imma ma 

nistax inneħħi minn moħħi x-xeni ta’ biża’ li ħallejt warajja. Ġew fil-villaġġ 

tagħna, u qabdu jaħarqu kulm’hemm u jisparaw u joqtlu bl-addoċċ. 

Missieri u oħti l-kbira mietu. Ommi rnexxielha taħrab bija u minn hawn u 

minn hemm sibna ruħna fuq dgħajsa li wasslitna hawn. 

Tawna status ta’ refuġjati. Ommi rnexxielha taħdem bħala cleaner. Jien 

immur l-iskola imma ma nafx għaliex iwarrbuni. Tgħid għax ta’ ġilda 

differenti? Imma jien mhux persuna wkoll? X’naħti? Tgħid mhux qalb 

tħabbat u moħħ li jaħseb għandi! Jien niswa u jien inħoss. Insib ħafna nies 

li jitħassruni, imma ftit li lesti jgħinuni. 

Talba: Mulej, tħallini qatt nitkabbar. Għinni nikber fil-virtù tal-umiltà li 

wara kollox mhi xejn ħlief il-verità. Jien maħluqa xbieha tiegħek u 

għalhekk ma nista’ nagħmel xejn mingħajrek. Għinni nagħrfek f’dawk 

inqas ixxurtjati minni. Għinni mhux biss nitħassar lil dawn in-nies, imma 

nimtela bil-kuraġġ biex inkun lest/a li ngħinhom. 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

It-Tmien Stazzjon: 
Ġesù jiġi megħjun minn Xmun iċ-Ċirinew 

 
Biex iħalluk ħaj għall-mewta fuq salib, qabbdu raġel mill-folla, Xmun minn 

Ċirene, biex jgħinek terfa’ s-salib. Int aċċettajt l-għajnuna ta’ bniedem 

maħluq minnek stess. 

Kemm nammirah lil Mario! L-iskola dejjem tarah jieħu ħsieb ta’ John, dak 

it-tifel fis-siġġu tar-roti. Dejjem tarahom flimkien. Wieħed jara x’għandu 

bżonn l-ieħor. Jgħinu fil-homework, jgħinu jimxi minn klassi għall-oħra. Fi 

kliem ieħor, jgħinu f’kollox. Jien kieku nixtieq nagħti daqqa t’id, imma 

nibża’. Min jaf kif jeħduha sħabi? 

Talba: Mulej, min jaf kemm-il darba nagħmlu l-istess aħna wkoll! 

Nitħassruhom mill-bogħod imma mbagħad ma rriduhomx jitħalltu 

magħna. Min jaf kemm-il darba jkun hemm min għandu bżonn l-għajnuna 

u aħna noqogħdu lura, għax nibżgħu minn sħabna! Ġesù, kemm nixtieq 

nara lilek f’kull persuna ħalli nkun kapaċi nħobb lil hinn mill-kulur tal-ġilda, 

razza jew twemmin. 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

Id-Disa’ Stazzjon: 
Ġesù mneżża’ minn ħwejġu 

 
X’umiljazzjoni! Ma kienx biżżejjed is-swat. Neżżgħuk ukoll minn ħwejġek 

b’salvaġiżmu kbir, għax nistħajjilhom il-ħwejjeġ kienu weħlu mal-ġilda 

tiegħek bid-demm li ċarċar minn ġismek. Il-Ħallieq ta’ kollox imneżża’ 

minn min ġie maħluq minnu! 

Ridt l-art tiblagħni. Maaaa… x’mistħija! Waħda minn tal-Form 5 kienet 

għaddejja minn quddiem klikka tfajliet u ġuvintur tamparha, u hi u 

għaddejja bdew isaffrulha u jgħaddu l-kummenti. Hi saret vampa, 

miskina, għax din kienet liebsa sabiħ u onest u huma kienu mqaċċtin 

waħda sew, allura għaddewha passata: “Ara s-soru, ċemplitlek il-madre 

biex tinġabar minn issa l-kunvent? Il-boyfriend ma qallekx x’faqgħa fik 

b’dak il-qalziet ?”. Insomma, għaddewha passata nobis. 

Talba: Ġesù tiegħi, x’umiljazzjoni! U dan kollu għax kapaċi tkun differenti. 

Kapaċi tkun ta’ prinċipju. Żammet id-diċenza u d-dekor tagħha u fl-istess 

ħin xtaqet tiddeverti ftit. Nixtieq għandi l-gazz li akkost ta’ kollox inżomm 

il-valuri tiegħi, ma nistħix u ma nibżax naqbeż għal dawk li jiġu umiljati. 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

L-Għaxar Stazzjon: 
Ġesù msallab mas-salib 

 
U sammruk ma’ għuda. B’idejk miftuħa beraħ ilqajt kull qatra ta’ tbatija. 

Ħallejthom iperrċuk fuq salib bejn żewg ħallelin biex mingħalihom 

jumiljawk sal-aħħar. U tibqa’ tħobbni! 

F’mument ta’ kwiet niġi f’tiegħi u ninduna kemm hawn nies iħobbu 

mingħajr ma jippretendu xejn lura. Nibda mid-dar stess. Insib kollox nadif, 

ħwejjeġ u aċċessorji x’nilbes, ikel u xorb… u mbagħad allaħares 

tikkmandani nagħmel xi qadja għax elf skuża nġib – għandi x’nistudja, 

għajjiena, se nċempel lill-ħabib fuq problema, issa ħa nara dal-programm 

favorit… Imbagħad tisma’ b’xi ħadd li għadu ħaj u jagħti kilwa lil persuna 

oħra. Donnu trid tkun miġnun biex tasal tagħmel hekk. Jew nies li jpoġġu 

ħajjithom f’periklu biex isibu nies mirduma taħt tifrik tat-terremot jew 

tsunami, oħrajn imorru missjonijiet u jisfaw maqtula. Dan ġenn! Imbagħad 

inħares lejk u nara li int kont miġnun tant li tajt ħajtek għalija fuq salib, u 

jien nagħtik bis-sieq u ndawwar wiċċi n-naħa l-oħra. 

Talba: Taf x’nitolbok, Mulej? Li nagħraf kemm tħobbni. Imbagħad 

nitgħallem inħobb ta’ veru. Inħobb anki jekk ma nieħu xejn lura. Inħobb 

anki jekk inbati. Imma min iħobb tassew ikollu l-veru sliem u paċi ġo 

qalbu, u dan ma jeħodhulek ħadd! 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

Il-Ħdax-il Stazzjon: 
Ġesù jmut fuq is-salib 

 
Tliet sigħat ta’ agunija. Tliet sigħat fejn urejt l-imħabba tal-ġenn li għandek 

għalija. Imħabba tant kbira li wasslitek għal din il-mewt kiefra, tal-biża’ u 

ta’ tbatija kbira. U wara dawn it-tliet sigħat, baxxejt rasek u tajt ruħek. 

Nistenna. U kemm nistenna! Nistenna riżultat tal-eżamijiet. Nistenna lill-

ħbieb. Nistenna l-weekend. Nistenna l-vaganzi. Imbagħad hawn min 

jistenna fejn xi sodda ta’ xi marid. Jistenna r-riżultati tad-demm. Jistenna 

l-kundanna finali. Jistenna li jilqgħuh f’art barranija. Jistenna l-bombi 

jisplodu. Jistenna xi ħaġa x’jiekol u x’jixrob. Jistenna min jiġi jżuru jew il-

karba tal-uġigħ. 

Talba: Mulej, għallimni li meta nistenna, inkun nikber. Meta nistenna, 

inkun kapaċi nirrealizza kemm għandi ta’ xiex nirringrazzjak. Ġesù, agħti 

dak li hu meħtieġ lil min qed jistenna xi forma ta’ għajnuna. Imma fuq 

kollox agħtini l-grazzja li f’kull persuna li niltaqa’ magħha nara lilek. 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

It-Tnax-il Stazzjon: 
Ġesù mqiegħed fi ħdan Ommu Marija 

 
B’liema tenerezza poġġew il-ġisem tiegħek fi ħdan Ommok Marija! Min jaf 

kemm ħaddnitek magħha u b’liema għafsa ta’ qalb radditek lura biex 

jeħduk għad-difna! 

Aħbar oħra ta’ ġuvni ta’ 17-il sena li miet b’overdose. Daqs oħti għandu 

żmien. Oħti kienet tafu. Id-dar qaltilna li kien tifel mistħi. Dejjem id-dar. 

Imbagħad donnu nbidel f’salt. Sabuh dgħajjef u waħdu. Ma damux ma 

ħakmuh taħt idejhom. Bellgħulu d-droga biex taparsi jagħmluh ferħan. U 

f’ħakka t’għajn safa vittma. Tawh droga impure. Basta ħadu l-flus. U 

ommu saret Duluri oħra. 

Talba: Ġesù, ma rridx nispiċċa hekk. Naf li bħalissa ngħid: ‘Kif jista’ jkun!’. 

Imma ’l quddiem nista’ nsib min jabbuża minni jekk ma nagħrafx inkun 

soda. Għinni nfittex l-għajnuna ta’ min iridli l-ġid meta nħossni dgħajfa. 

Ġesù, kun magħna l-adolexxenti f’dan iż-żmien sabiħ imma mqalleb ta’ 

ħajjitna, biex infittxu gruppi u ħbieb fejn isaltnu l-ferħ u l-allegrija li taf 

tagħti inti biss. 

Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

It-Tlettax-il Stazzjon: 

Ġesù midfun f’qabar ġdid 
 

Poġġew il-ġisem għażiż tiegħek f’qabar ġdid. It-tbatija għaddiet. Dak li 

kellek tagħmel għamiltu u fdejt lili u lill-umanità kollha b’demmek. Grazzi, 

Sinjur Alla, u aħfirli, Sinjur Alla. 

Ilbieraħ kienet Parents’ Day. Għall-erwieħ, għaddiet! Kont naf li ma mortx 

sew. Marki kollha baxxi b’differenza għal kif kont immur qabel. Lill-ma u l-

pa m’għedtilhomx bir-riżultat. Ħallejthom imorru u jiskopru huma. 

Ħassejtni veru mdejjaq/imdejqa u kont imwerwer/imwerwra mill-kastig u 

l-għajta li ġejja. Dan kollu għax ma kontx kapaċi nieqaf nuża l-internet. 

Seraqli ħafna ħin bla ma ndunajt. Tpaċpiċ, logħob u diski, u taparsi qed 

nistudja jew rieqed/rieqda. Mingħalija dħakt bil-ġenituri tiegħi, imma fil-

verità dħakt bija nnifsi. U ħadt dak li ħaqqni. U wara dan kollu, rajt in-niket 

f’għajnejn il-ġenituri tiegħi li minflok ma għajtu, urewni kemm weġġgħu 

mhux tant għall-marki imma għal kif ġibt ruħi miegħi nnifsi u magħhom. U 

li rajthom tant imdejqin minħabba fija qasamli qalbi u ħlift li ninbidel. 

Talba: Mulej, indunajt li inti tħallina liberi tant kemm tħobbna. Inkun jien 

stess li nbati l-konsegwenzi ta’ li nagħmel. Għinni nidfen dan il-vizzju u 

vizzji oħra li jbegħduni minnek u mill-oħrajn. Mulej, grazzi li tħobbni. 

 
Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

L-Erbatax-il Stazzjon: 
Ġesù jqum mill-mewt 

 
Ġesù qam mill-mewt. Rebaħ fuq il-mewt u fuq id-dnub. Jalla jkun proprju 

dan il-ħsieb li jqawwili qalbi biex ma nibżax inqum wara kull waqgħa. Inti 

tħobbni bi mħabba tal-ġenn! Allura ma nibżax u ma nistħix xħin niżbalja, 

għax hemm int li taħfirli u tqajjimni u ma taqta’ qatt jiesek minni. 

 

 

 

 

 

 

 

 

 

 

 

 

 

 

 Nadurawk, o Ġesù, u nberkuk,  

għax b’salibek u l-mewt tiegħek inti fdejtna. 

Talba tal-Għeluq: 

Mulej, agħmilni strument tal-paċi tiegħek; fejn hemm il-mibegħda, 

ħallini nħeġġeġ l-imħabba; fejn hemm il-ħtija, ħallini nferrex il-

maħfra; fejn hemm id-dubju, ħallini ndaħħal il-fidi; fejn hemm il-

qtigħ il-qalb, ħallini nqawwi t-tama; fejn hemm id-dlam, ħallini 

nkebbes id-dawl; fejn hemm in-niket, ħallini nxerred il-ferħ. 

Mgħallem divin, la tħallix li iżjed infittex li nkun imfarraġ, milli 

nfarraġ jien; li iżjed jifhimni ħaddieħor, milli nifhem lil ħaddieħor 

jien; li iżjed inkun maħbub, milli nħobb jien. 

Għaliex meta nagħtu, aħna naqilgħu; meta naħfru, aħna niġu 

maħfura; meta mmutu, nerġgħu nitwieldu għall-ħajja ta’ dejjem. 


